Maktubm ken Pol raayin
eglizn Kolos ki
Kupm metn taar taadjeki
doobm gsn dooy maktubm ken

Pol raanin eglizn Kolos ki

Kolos se naan geger ken maaky) taa naar Turki
ken borse, daande ute geger Epez se ok kilometir
200. Pol se daam jaay ey num 6ii kalar baa te
Kbolos ki eyo. Jo ken ond eglizn Kolos ki se, Epapras.
Epapras se naan kod Kolos 0o naan lee tedn naaba
ute Pol tele (kon 1.7; kon 4.12). Pol booyga ken
jeege lee aande dala jee al-Masigen Kolos Ki se. Jee
se lee dooyde ute taargen tec ute Labar Jigan gen
Isa al-Masi se eyo. Naade lee taad jeege tun Kolos
ki oo K'terl do king bugdege tun do dokina. Jo ter
taadden oo nakgen ok toogo do nakge tun baa se
paac se, K'j'eemde. Kaad ken se Pol j'okinga kokry
dangay ki. Jo aan goo naan 'kor) baa gotde Ki ey se,
naan raanden maktubm ara se. Nakgen jig ey ken
jeege on aakden ey se, jee Kolos ki ok beere ro ki
taa nakgen se ok toogo do jeege tu. Gar al-Masi se,
naan ok toogo cir nakgen se paac. Ute kooy naan ro
kaag ki se, toogr naade ok do jikilimge tu se, naan
tedin tedga goto. Taa naan se 60 nakgen ok toogo
do jikilimge tu ute nakgen tedden bulge se naan
ooddenga dode naatn ro Kki.

Polraan ol toose egliz ken Kolos ki
(€p 1.15-19; Plp 1.3-6,9-11; 1Tes 1.2-4)



Kolos 1:1 ii Kolos 1:9

1Ken ara maam Pol, *m'debm kaan naabm Isa
al-Masi aan goo ken *Raa maakin jen ro ki oo ute
genaajege Timote 60, 2k'raasen maktubm ara se,
naase jee Raage tun maakry geger ken Kolos ki oo
naase b0 genaajegen tuj ormde eyo oo Ken ing dook
kalary) te *al-Masi. On Bubjege Raa asen tedn beena
00 asen kedn lapia.

Pol toom Raa oo tond metina

3 Daayum, ken naaje jaay k'6aa 6aa tond metn
Raa Bubm Meljege Isa *al-Masi taa naase se, naaje
k'lee k'toomina, 4 taa naaje se k'booyga j'oosjege
maana taa kaal maaksen aalki do Isa al-Masi ki
00 ute maak-je ken naase okki do jee Raage tu
paac se. 3 Bin 60 deet deetn ken naase 'booykiro
Labar Jigan ken met ki se, naase 'booy okkiga Raa
se 'boobsenga nakr bee maakr raa ki oo do taar
ken se 60, naase ing ondki dose do ki. 6 Jo Labar
Jigan ese se wookga do naarn ki paac bini aanga
gotse ki. Naan se tec aan goo ko kaaggen ken teepe
00 00j den se oo Labar Jiga se kic 60 tedn naabin
gotn jeege tu baa ute naanina. Bin 60 naan tedn
naaba daan naase ki kici, baago deet deet 6ii ken
naase 'booykiro oo 'jeelinki bee Raa se met ki, jaay
naase 'took okinki jiga se. 7-8 Epapras 60 debm ken
dooyseno metn taargen ese se oo naan se taadjenga
toogn ken *Nirl Salal edsen gen je jeege se. Naan
se medn koon maakje k'tedn naaba kalar oo naan
se debm tedn naabm tuj ormin eyo gen al-Masi goo
naaje Kki.

9 Taa naan se 6o, 6ii ken naaje jaay k'booy
labarse sum se, naaje k'tond metn Raa j'on eyo taa
naase. Naaje k'tond metin j'oo asen kedn jeel mala

mala ken naase anki jeel naky ken Raa maakin
jen ro ki oo on Nirlin se asen kedn jeel-taar mala
mala ute meteke. 10 Bin jaay 60 Kkingse 'tedn aak
bee naan Meljege tu gen je nakr paacn toolin naan
ki. Do naase aki tedn napar nakgen jiga jiga oo
Raa se naase an 'jeel koky) 6aa ute naan se. 11 0o
naaje k'tond metin asen tedn jee toogry mala mala
ute toogy naan ken cir nakge paac se, bin 60 ken
dubar jaay aanga dose ki kic 6o, naase aki kaay
kaamse, anki serke. 12 3o ute maak-raapo 'toomki
Raa Bubm ken tedseno onkiga doobo gen kor) bedse
maakr nakge tun bee ken naan boobin jeenge tu
maakn-got ken woor se. 13 Taa Raa se oodjekiga
dojege maakny-got ken oodo ken ok toogo dojege tu oo
uun baanjekiga maakr gaar gen Goon maak-jen ki.
14Ute doobm Goonin se 6o Raa dugjekiga dojege oo
tooljekiga *kusinjege se naatn.

Isa se naan 6o magal cir nakge paac

15 Bii kalay tap 60 nam aak te Raa eyo.

Num, ken Goonin Isa jaay baado do naarn ki se,
naan bo tec aan goo Raa malaconaan 6o taad
Raa se jeege tu.

Aan goo maakr) bee ki goon paraga 6o naana se, Isa
*al-Masi kic 6o, nakgen Raa aaldeno paacse,
naan 6o naande Ki.

16 Taa ute Isa se 6o, Raa aalo nakgen maakr) raa ki
ute kengen do naar] ki paac; kengen j'aakde
ute kengen] o1 j'aakde eyo, nakgen ok toogn
ken j'or) j'aakden eyo, tooggen ing do jeege
tu, *kodn Raage ute magaldege; nakgen se
paac, Raa aalde ute Isa oo Raa aaldeno se taa
naade taadn *nookr Isa.

17 Nakgen baa se paac se, Isa 6o naan ki oo ken

naade paac jaay utu ing gotde ki se, ute toogy
naana.

18 Aan goo do 60 tood ro te magalin se, Isa al-Masi
kic, naan do *egliz. Nakge paac se upo meta
do naan ki oo maakr yoge tu se, naan 6o
debm ken ooy duro deete. Taa bin se maakr)
nakge tun baa se paac se, naan 6o naan Kki.

19Deere, nakn paacn ken Raa ok se utu gotn Goonin

ki kici taa Raa se uunoga kuun doa gen tedn
naan se.

20 Ute goonin se, Raa tedga nakgen do naarn ki ute
kengen maakr raa ki se paac okga taasa ute
naana. Ute moosn goonin ken ooy do kaag
ki se 60, Raa baanoga ute lapia.

21 Anum, naasen jee Kolos ki se, do dokin se,
naase ingkiro dok ute Raa. Naase 'saapkiro oo
'tedkiro nakgen jig eyo. Kese 60 ken gaanseno ute
Raa oo tedkiro jee taamooyinge. 22 Num borse se,
ute kooy ken Goonin on ron ooy do kaag ki se,
Raa okga taasa ute naase taa asen baa naanin ki
se jee *salal, ok taar dim kusin rode ki eyo oo ok
tuj eyo Kkici, 23 ken naase jaay kaal maaksen do
Isa ki se okinki jiga oo 'daarki do ki toog gar se, 0o
ken naase jaay onki te eyo gen kond dose do Labar
Jigan ken naase 'booyinkiro se. 3o Labar Jigan ese
se bo k'taadinga jeege tun do naar ki paac kici oo
taa naan se 60 maam Pol se m'tedga debm tedn
naabina.

Dubar ken Polon taa egliz
(€p 3.1-13; 1Kor 2.7-13)
24 Borse, maam m'dabar dena taa naase; ute
naan se kic 60 maam maakum raapo. Aan goo

Isa dabaro se, maam kic m'dabar roma taa naase
*eglizn ken 'tedkiga daa ro gen Isa *al-Masi se.
Maam m'dabar se, taa naabin ken oop se 'kaasn
doobin ki. 25 Maam se m'tedga debm tedn naabm
gen egliz, oo naabm se Raa edumsin kaam jim se
taa naase. Naan edum naabm se taa Taar Raa se
paac m'an taadn narn ute doobin jeege tu. 26 Jo
taar ken Raa uuno doa do dokin gen taada jaay
*taad te metin metjil jeege tu paac ey se, borse se,
naan taadga metin toodga tal jee Raage tu. 27 Jo jee
Raagen ese se 60 Raa uunoga doa gen taadn naky
beeoojiga ken jeege jeelo te metin eyo ken Raa tedin
taa jeegen Yaudge eyo. Nakry se naan bo al-Masi
ken utu ing maakse ki se oo ute doobm naan se 6o,
naase ondki doa gen kend maakr *nookr Raa Kki.

28 Al-Masi se 60 naaje k'taadin jeege tu paac,
k'j'aalden bide ki oo k'dooyde ute jeel-taar paacn
ken Raa edjen se, taa naaje k'je jeegen paacn
dookga ute al-Masi se, 'tedn jee mec. 29Taa naan ese
se 6o maam m'tedn naaba m'doa ute toogr al-Masi

ken cir nakge paac ken ing ted naaba maakum ki
se.

2

1 Deere, maam m'je naase aki jeele, maam se
m'ing 60 m'do do jet taa naase, taa jeegen maaky
geger ken Laodise ki oo taa jee Raagen kuuy ken
bii kalan tap 6o aakum te ute kaamde ey se
kici. 2 Maam m'je naade se k'kaay kaamde oo
ute maak-jede se k'dook taarde kalar). Maam m'je
naade se jeel kokr maakde ki mala mala, bin 60
naade 'kor) jeel *nakn ken Raa oyino jaay jeege jeel
te metin ey se, oo nakry se le, naan 6o *al-Masi. 3 Jo

gotn al-Masi ki sum 60 naajege j'aki koy) jeel-taar
mala mala ute jeel nakge paac. 4 Ken olum jaay
m'taadsen bin se, m'je nam tap 60 asen derl ute
taaringen nijim se eyo. > Ey num, deere, daanse ki
se maam goto, nabo maam m'utu m'saap dose ki oo
maam se maakum raapo aan goo m'utu maaksen
ute kaamuma, naase se nana narnakic 60 utu 'daar
gotin ki tak tak oo kaal maaksen do al-Masi ki se
naase utu okinki toogo.

Ute *al-Masi se naase onkiga nakge paac

6 Aan goo naase 'tookkiga Melse, Isa al-Masi se,
ing 'dookki kalay ute naana. 7 Aan goo ko kaaga
iirin booy naar ki jaay 'daar toogo oo aan goo bee
ken j'iinin daar toog se, naase kic 6o ing 'dookki
kalax ute Isa al-Masi bin kici. Jo kaal maaksen do
al-Masi ki se okinki toogo aan goo ken k'dooyseno ro
ki; 00 'toomki *Raa ute maakse paac. & Indki kondo,
onte konki nam asen derl ute taargen ren ren ken
tool ser ey se! Taargen se iino gotn jikilimge tu
00 gotn nakge tun ok toogo do *duni ki sum. Num
naade se, bere, iino gotn al-Masi ki eyo. 9 Taa kaad
ken Isa al-Masi ingo do naar) ki se nakr Raa ok paac
se utu gotn naan ki kici. 10 Aan goo naase 'dookkiga
kalary ute al-Masi se, naase onkiga nakge paac ute
naana. Toogge ute nakgen ok toogo do jeege tu paac
se, naan 60 dode Ki.

11 Aan goo naase 'dookkiga kalar ute al-Masi se,
naase se j'sjsenga pondo nabo *kojn pond naase
se, tec aan goo gen jikilimge lee ted se eyo, num
kojn pond naase se, iino gotn al-Masi ki, naan bo
debm oodjekiga dojege ro daa ro ken oljeki maaky
*kusin ki se. 12 Ken naase jaay *k'batizse sum se

tec aan goo naase ooykiga oo j'slsenga maakr) baad
kiute al-Masi. Jo ken naase jaay 'teeckiro maan se,
tec aan goo ooy durkiga ute al-Masi tele, taa naase
aalkiga maakse do toogr Raa ken durino daan yoge
tu se. 13 Do do dokin se, naan Raa ki se naase
aan goo jee ooyga kooyo taa kusin ken naase lee
'tedki 0o naase se aan goo jee oj te pond eyo™. Gay
borse ute al-Masi se, Raa sdsenga kaaja oo naan se
tooljekiga kusinjege se paac naata. 14 Ute kooy Isan
ooy do kaag ki se, Raa tooljekiga secjege se naatn
00 nakrn ken *Ko Taar ken Raa edo Musa ki jaay
okjeki mindjege se kic, naan toolinga naatn oo naan
tupinga ro kaag ki ute naana. 15 Toogge ute nakgen
ok toogo do jeege tu paac se, Raa booydenga naatn
maakr) gaardege tu. Ute kooy ken Isa ooy do kaag
ki se, naan cirdega. Naan tok leedeno naan jeege
tu 00 olde sokon toolde.

16 Taa naan se 60, onte konki nam asen kojn booro
dose ki taa koso, taa kaaye, taa laagen jeege lee
teda, taa bii *serkr) gen taar kaal laapa, ey le taa *bii
sebit. 17 Naade se paac aan goo kaam nirl nakgen
bee utu ade baa naan ki. Jo kaam nirl nakgen se
taad te al-Masi mala. 18 Ken bin num, jeegen ted
rode aan goo jee oop rode baata oo lee eem *kodn
Raage oo ken niiga num okin oon se, onte 'konki jee
se asen Kkojn booro dose Kki. Jee bin se saapde se gen
jikilimge 0o olden naade magal rodege. 19 Naade se
o1) dook ute al-Masi eyo. Ey num al-Masi se, naan
bo do *egliz oo 'jeelki ken ted bee ro ki te magalin
se, daan doa. Jo daan do se 60 ken tum ro paac,
jaay ted'kalar se. Jo jee Raage Kkic 60 tec bini oo ken

* 2:13 Jee oj te pond ey se, Yaudge aakde aan goo jee jeel Raa mal
eyo.

tedden jaay teep baa ute naande se le, Raa.

Ooykiga oo durkiga ute *al-Masi

20 Deere, naase se ooykiga ute al-Masi oo nakgen
ok toogo do *duni ki se ok toogo dose ki ey sum; num
gar) gen dijaay naase ingki aan goo nakgen se utu ok
toogo dose ki, jaay 'tookki gen tedn nakgen se aan
goo jeegen ken utu maakrn duni ki rok se, 21 nakgen
ken o0o: «Naky bin se onte lekina, onte kuunina, 0o
onte kosina?» 22 Nakgen se paac taad te nakgen
kaadin utu deele. Jo nakgen se lg, jikilimge 6o lee
saapa oo dooyin jeege tu gen teda. 23 Deere, nakgen
ken naade taad oo gen teda se, naade saapin oo ute
naan se 60, aden kedn jeel-taara, taa naade taad oo
00p roi baata oo 'dabar roi oo 'ted nakgen ken jeege
taad oo gen teda se. Num gar nakgen se paac se, tool
Ser eyo 0o o1) ted debkilimi or) boob ok ron eyo.

3

1Taa naan se 60 aan goo naase ooy 'durkiga ute
*al-Masi se, 'jeki nakgen ken maakr) raa ki, gotn ese
6o ken al-Masi utu ing do ji daam *Raa ki. 2 Ken
bin num, onte 'saapki do nakge tun do naar ki,
num 'saapki do nakge tun maakr) raa ki. 3 Deere,
naase se ooykiga ute al-Masi oo 'kingse se Raa utu
boobsesin kaam ji al-Masi. 4 Al-Masi ken Kkingse
kaam jin se, jaay biin ade naar teecn pirsil se,
naase kic aki naar 'teecn pirsil ute naana maaky
*nookin Ki.

King kiji ute *al-Masi

5 0o nakgen jig eyo do naay ken utu maakse
ki se, 'toolinki naata aan goo: keesn naapm ren
ren, naky asen tujn naan Raa ki, nakry daa ro 60

jea, maak-saapm *kusina ute tama, taa tama se
tedga raa jeege. 6 Taa nakgen jig ey ese se b0, ken
utu ano baa ute maak-taar Raa do jeege tun ken
baate tooky taarin se. 7 Naase kic, do dokin se,
ingkiro bini 0o 'lee 'tedkiro nakgen jig ey se kici.
8 Num borse se, nakgen se paac oodki dose ro ki aan
goo: maak-taara, taamooyo, nakr kusina, naaja oo
taargen gen taad ey se kic 60, onten 'teecn taarse
ki. 9 3o onte "tedki taar-koobo ute naapa; taa kingsen
do dokina oo ute naksen jig ey naase 'lee 'tedki se
le, resinkiroga naatn. 10 3o borse naase 'tedkiga jee
kiji oo Raa Me¢l Kaaljege se daayum tedsenga anki
tecn naana, taa anki jeel kokr) mala mala.

11 Taa naan se 60 maakse ki se: ken kod Greki,
ken kod Yaudi, debm ojga pondo, debm oj te eyo,
debm ceke, jee kaagge, jeegen bulge lobu jeegen
bulge eyo, naade se paac, naan Raa ki se, debm cir
naapin tap 6o goto. Num ken cir paac se, al-Masi,

naan 6o do nakge tu paac oo utu maakr) jeenge tu
paac.

12 Taa naan se bo naase se Raa beer toodsenoga
toodo 0o 'tedkiga jee naange ken naan jede. Bin
num sejki do naapge tu, 'tedki bee ute naapa, oopki
rosege baata, 'tedki jee dalul oo 'tedki jee maakde
deere. 13 Jo 'serkki naapa oo ken maakse ki jaay
deb kalay tujga naapin ki se, okki naagny naapge;
aan goo Meljege toolsenoga kusinse se, naase 'tedki
kalde naapge tu bin kici. 14 Ken bee cir paac se, 'jeki
naapa oo ken naase jaay 'jeki naapa se, maakse kic
'tedn kalag tak. 150nlapi al-Masi se 'king maakse ki
taa Raa dagseno se taa aki king ute lapia te naapa,
taa naase 'tedkiga aan goo ro kalay. Jo daayum ing
'toomki Raa.

16 On taar al-Masi ute been se 'doocn maakse.
'Dooyki naapa aalki bi naapge tu ute jeel-taar

mala mala ken naase okki se. Jo aarki kaa Raa ki
ute maakse paac, 'toominki ute kaagen ken k'lee

k'j'eemsina oo magalinki ute kaagen *Nirl Salal ol
jeege lee toomsin se. 17 Taargen paacn ken naase
'baanki 6aa taada ute nakgen paacn naase '6aanki
faa teda se, 'tedinki ute ro Meljege Isa. Do ute
doobm naan se, naase 'toomki Raa Bubu kici.

King bee gen jee al-Masige
(Ep 5.22-33, 6.1-9; 1Pr 2.18-25, 3.1-7)

18 Naase mendge: 'booy uunki taar gaabsege
aan goo jee uun doobm Mzeljege lee tedin se.
19Naase gaabge kic 'jeki mendsege oo onte taaddeki
ute taar toogo. 20 Gaange: 'tookki paac taar kensege
ute bubsege; kese 60 nakn ken tool Meljege tu.
21 Naase bubm gaange se, onten 'tedki gaansege se
maakde aden taara, ey num naade maakde 'tuju.

Bulge ute meldege

22 Naase bulge se: melsegen do naarn ki se
taardege paac 'tookdesinki. Ken naade goto kic
bo 'teddeki naabdege jiga. Jo onte 'tedinki aan
goo naase 'jeki raapm maaky jikilimge sum, num
gan 'teddeki naaba ute maakrn kalan taa naase
se 'beerki Meljege tu. 23 Num naabm ken naase
'paanki baa teda paac se, 'tedinki ute maakse paac
aan goo naabm gen Meljege oo onte 'kaakinki aan
goo naabm gen jikilimge sum. 24 Naase 'jeelki
Meljege utu asen kedn bedse ute jeenge. Jo Meljege
se, naan 6o *al-Masi oo naabm ken naase 'tedki se
le, 'tedinki naan ki. 25 Num debm 'ted *kusin se,

kusinin se, utu an terl don ki; taa Raa se, naan beer
nam eyo.

4

1 Naase melge se: bulsege se 'teddeki nakn ute
doobina oo ken met ki taa 'jeelki naase kic okki Mele
maakr raa ki.

Pol dgj jee al-Masigen Kolos ki
(€p 6.18-20, 5.14-17)

2 Daayum aayki kaamse eemki *Raa, onte
'toodki bia, 'toomki Raa. 3 Jo 'tondki metn Raa
taa naaje kici: taa naan ajen koodn doobo gen baa
taadn naky ken gotn *al-Masi ki jaay *jeege jeel
metin ey se. Taa naan se 60, maam j'oskum dangay
ki taarina. 4'Tondki metn Raa taa taar ken maam
m'je m'an taadin tak se 'toodn tal.

5 Maakr jeege tun doobm al-Masi ki ey se, ingki
do metekse ki. Jo ken doobin jaay utu se, naase
'teddeki bee. 6 On taarsegen naase aki taad se,
'taadinki ute taargen nijimi oo bee. Bin 60 naga
narna kic 6o anki terl taar ute doobina.

Pol nan taarina oo olden toose

7 Genaaje Tisik ken debm tedn naabm tuj ormin
ey ken naaje k'jenki oo ken tedn naabm Meljege
ute maam tel se, naan 6o debm asen baa taadn
labarum paac. 8 Maam m'lin gotse ki tap 6o
taa naan asen baa taadn labarje oo asen baa kedn
kaay kaama kici. 9 Onezim ken k'jenki, naan kic
genaajegen tuj ormin eyo, oo goon naarnse mala se

utu 'baa ute Tisik. Naade se 60 asen baa taadn
naky ken aan doje ki paac gotn ara se. 10 Aristarky

ken maakr dangay ki ute maam ara se, 'tedsen

toose 0o Markr goon taasn Barnabas Kkic, 'tedsen
toose. Markrn ese 60, maam m'taadsenoga taad
metn taarin m'oo ken naan jaay baaga gotse kinum,
okinki jiga. 11Isa, ken k'danin Justus se, 'tedsen
toose kici. 0o maakr Yaudge tun took aal maakde
do Isa ki se, naade se sum 60, ken ted naaba ute
maama gen *maakrn Gaar Raa. Naade se 60, ken
edum kaay kaama.

12 Epaprasn, gen naase mala se Kic, 'tedsen toose.
Naan se debm tedn naabm Isa *al-Masi. Jo naan
se daar cir gen tond metn Raa taa naase, taa naase
daayum aki king toogo, aki tedn jee Raagen mec
00 taa naase aki 'dookr) maakse gen tedn nakr ken
Raa maakin jen ro ki. 13 Epapras se, naan ted
naaba den aak eyo taa naase, taa jee Laodise ki
ute jee Erapolis ki se oo maam Pol se m'aakinga ute
kaamuma. 14 Medjege daptor Luk ute Demas Kkic

tedsen toose.
15 '"Tedki toose genaage tun maakrn geger ken

Laodise ki. Jo 'tedki toose Nimpa ki ute jee *egliz
ken lee tus maaky been ki se kici. 16 Ken naase
'dooyinkiga maktubm ken maam m'raagsesin se
num, olinki egliz ken maaky geger ken Laodise ki
se kici an dooyo. Jo naase kic maktubm ken maam
raanino jeege tun Laodise ki se jaay olsesinoga
num, 'dooyinki kici. 17 3o 'taadki Arsip ki: Naabm
gen Meljegen oninsin kaam jin se, n'tedn n'aasin
ute doobina.

18 Toosn ken maam m'raan m'oslsen ese se, maam
Pol mala bo m'raayin ute jima. Maam se m'dangay
ki. 'Saapki dom ki oo onte 'dirigumki. In Raa asen
tedn beena.

